Vendim  nr. 84, datë 09.10.2009


Kolegji i Gjykatës Kushtetuese të Republikës së Shqipërisë, i përbërë nga :
Sokol Sadushi,
Anëtar    i Gjykatës Kushtetuese

Vitore Tusha,

Anëtare  e
  “
        “



Admir Thanza,
Anëtar    i
  “
        “


në datë 09.10.2009, mori në shqyrtim paraprak kërkesën me nr. 84 Akti, që i përket:

K Ë R K U E S:    
SHOQATA E TË VERBËRVE TË SHQIPËRISË                             
O B J E K T I: 
Deklarimin si antikushtetues të të gjitha ndryshimeve të bëra në nenin 4 të VKM nr. 277, datë 18.06.1996 “Për               përfitimin nga statusi i të verbrit”.


Kolegji i Gjykatës Kushtetuese, pasi shqyrtoi kërkesën, dokumentet shoqëruese dhe bisedoi çështjen në tërësi,
V Ë R E N:
 Ligji nr. 8098, datë 28.03.1996 “Për statusin e të verbrit”, në nenin 5 të tij parashikon: “Pavarësisht nga të ardhurat e tjera që përfitohen nga shteti, të verbrit marrin një shtesë për shkak të verbërisë së tyre në masën e përcaktuar nga Këshilli i Ministrave, e cila nuk llogaritet në të ardhurat familjare për efekt varfërie. Po në këtë masë pagesën e përfiton edhe kujdestari i tyre, të cilin e zgjedhin vetë”. Në zbatim të ligjit të sipërpërmendur, Këshilli i Ministrave ka miratuar vendimin nr. 277, datë 18.06.1997 “Për përfitimet nga statusi i të verbrit”, i cili, në nenin 4 të tij parashikon: “Masa e pagesës për shkak të verbërisë është 70% e pagesës minimale shtetërore dhe do të përfitohet pavarësisht nga mosha dhe të ardhurat e tjera që përfitohen nga shteti”.
Me VKM nr. 301, datë 27.06.2002 “Për një ndryshim në vendimin nr. 277, datë 18.07.1997 të Këshillit të Ministrave “Për përfitimet nga statusi i të verbrit”, neni 4 ka ndryshuar si vijon: “Masa e pagesës për shkak të verbërisë është 6 000 lekë në muaj dhe indeksohet me rritjen e pagës minimale në shkallë vendi. Kjo pagesë përfitohet pavarësisht nga mosha dhe të ardhurat që përfitohen nga shteti.”

Me VKM nr. 870, datë 18.06.2008 “Për një ndryshim në vendimin nr. 27, datë 18.07.1997 të Këshillit të Ministrave “Për përfitimet nga statusi i të verbrit”, të ndryshuar”, neni 4 më lart ka ndryshuar si vijon: “Masa e pagesës për shkak të verbërisë është 8700 lekë në muaj dhe indeksohet, çdo vit,  me rritjen e pagës minimale, në shkallë vendi, por masa e indeksuar e pagesës të mos jetë më shumë se masa e pensionit minimal në qytet, në shkallë vendi. Kjo pagesë përfitohet pavarësisht nga mosha dhe të ardhurat që përfitojnë nga shteti.”

Me VKM nr. 626, datë 11.06.2009 “Për një ndryshim në vendimin nr. 27, datë 18.07.1997 të Këshillit të Ministrave “Për përfitimet nga statusi i të verbrit”, të ndryshuar”, në nenin 4, shuma “8700 lekë” zëvendësohet me “9800 lekë”.

Kërkuesi, pretendon përpara Gjykatës Kushtetuese se VKM të sipërpërmendura në vijimësi i kanë cenuar: 

i. Të drejtën e pronës, të mbrojtur nga neni 43 i Kushtetutës;

ii. Të drejtën për sigurime shoqërore si i paaftë për punë, të mbrojtur nga neni 52 i Kushtetutës;

iii. Parimin e sigurisë juridike, të mbrojtur nga neni 4 i Kushtetutës;

iv. Parimin e të drejtave të fituara, të mbrojtur nga neni 4 i Kushtetutës;

v. Parashikimet e nenit 59, paragrafi “f” i Kushtetutës.

Shkeljet e sipërcituara kanë ndodhur, pasi (sipas kërkuesit), nëse neni 4 i VKM nr.277 datë 18.06.1997 “Për përfitimet nga statusi i të verbrit” nuk do të ishte ndryshuar, sipas rregullimit të tij të parë (VKM nr. 277, datë 18.06.1997) që parashikon se masa e pagesës për shkak të verbërisë është 70% e pagesës minimale shtetërore, e përllogaritur me pagën e sotme minimale (e përcaktuar me VKM nr. 522, datë 13.05.2009) që është në shumën 18000 lekë, masa e pagesës së verbërisë do të ishte e barabartë me 12600 lekë dhe jo 9800 sa parashikon VKM nr. 626, datë 11.06.2009.

Kolegji çmon se Kërkuesi legjitimohet ratione personae - në respekt të rregullimit të parashikuar nga 134/f i Kushtetutës. Ai është një subjekt juridik i regjistruar në Gjykatën e Rrethit Gjyqësor Tiranë me Vendimin nr. 2749, datë 10.04.2006. Në Statutin e Shoqatës, neni 3 parashikon se ndër objektivat dhe qëllimet e shoqatës është (ndër të tjera) edhe “Mbrojtja e interesave dhe të drejtave të të verbërve në mënyrë të organizuar dhe publike”. 

Kërkuesi legjitimohet ratione temporae për një pjesë të pretendimeve të tij. Ai nuk legjitimohet të kërkojë kontrollin e kushtetutshmërisë së ndryshimit të bërë me VKM nr. 301, datë 27.06.2002, pasi kjo bie ndesh me parashikimin e nenit 50 të ligjit nr. 8577, datë 10.02.2000 “Për organizimin dhe funksionimin e Gjykatës Kushtetuese”.

Në lidhje me legjitimimin ratione materiae, Kolegji vlerëson se pretendimet janë haptazi të pabazuara. Pretendimi i dhe ii, të cilat janë të njëjta në thelb, janë të paargumentuar në kërkesë. Është e vërtetë që në këndvështrim të jurisprudencës më të mirë kushtetuese dhe asaj të Strasburgut, të ardhurat nga sigurimet shoqërore edhe në këndvështrim të nenit 2 të Protokollit 2 të KEDNJ konsiderohen si “zotërime”. Nga ana tjetër, ligji nr. 8098, datë 28.3.1996 “Për statusin e të verbrit”, në nenin 5 të tij parashikon se: “... të verbrit marrin një shtesë për shkak të verbërisë së tyre në masën e përcaktuar nga Këshilli i Ministrave”, sikundër edhe neni 52 i Kushtetutës parashikon se “Kushdo ka të drejtën e sigurimeve shoqërore në pleqëri ose kur është i paaftë për punë, sipas një sistemi të caktuar me ligj.” Në këtë rast, konfondohet e drejta, e cila është dhënë me ligj (dhe më pas njohur edhe nga Kushtetuta) me masën e pagesës. Përsa i përket kësaj të fundit, ajo rezulton të jetë në një ngritje të vazhdueshme në terma realë. Në këtë kontekst rezultojnë krejt të pabazuar edhe pretendimet iii dhe iv të cilët gjithashtu konsistojnë në një të vetëm. 
Prezumimi i kërkuesit për shkelje të të drejtave të tij ka si pikë reference rregullimin e parë, që parashikonte si masë pagese 70% të pagës minimale shtetërore. Praktikisht kjo mënyrë rregullimi u ndryshua me VKM nr. 301, datë 27.06.2002, e cila prezantoi një shumë fikse (6000 lekë). Për shkak se kanë kaluar më shumë se 3 vjet nga hyrja në fuqi e Vendimit të Këshillit të Ministrave, Gjykata Kushtetuese nuk mund ta shtrijë kontrollin e kushtetutshmërisë mbi të. Si konsekuencë, përllogaritja në përqindje të masës së pagesës nuk mund të shërbejë as si referim. 

Kolegji vlerëson se pretendimet e ngritura nga kërkuesi konsiderohen si haptazi të pabazuara për të influencuar në kalimin e çështjes në seancë gjyqësore. 

 PËR KËTO ARSYE;
Kolegji i  Gjykatës Kushtetuese të Republikës së Shqipërisë, në bazë të nenit 31 të ligjit nr. 8577, datë 10.02.2000, “Për organizimin dhe funksionimin e Gjykatës Kushtetuese të Republikës së Shqipërisë”,

V E N D O S I:
Moskalimin e çështjes për shqyrtim në seancë plenare.

